
TADBIRKORLIKNI 
RIVOJLANTIRISH ORQALI 
MINTAQADA AHOLI 
DAROMADLARINI OSHIRISH 
YO‘NALISHLARI

Quldasheva Maftuna Musurmon qizi
Qarshi davlat texnika universiteti mustaqil izlanuvchisi
Email: quldasheva.maftuna@mail.ru
ORCID: 0009-0009-5079-8640

Annotatsiya. Mazkur maqolada tadbirkorlikning rivojlanish tarixi, zamonaviy turlari, bandlikni ta’minlash masalalari hamda 
aholi daromadlarining oshishiga ta’siri to‘g‘risidagi fikrlar bayon etilgan.

Kalit soʻzlar: tadbirkorlik, xizmatlar sohasi, xizmat ko‘rsatish, savdo, turizm, logistika, agroxizmatlar, moliyaviy xizmatlar, 
aholi daromadi, investitsion loyihalar, maslahatlar, xorijiy tajribalar, bandlik.
Abstract. The article presents views on the history of the development of entrepreneurship, its modern types, issues of 
ensuring employment of the population and its impact on the growth of income of the population.

Key words: entrepreneurship, service sector, provision of services, trade, tourism, logistics, agricultural services, financial 
services, population income, investment projects, consulting, foreign experience, employment.
Аннотация. В стате изложени взгляди на историю развития предпринимателства, его современние види, вопроси 
обеспечения занятости населения и его влияние на рост доходов населения.

Ключевые слова: предпринимателство, сфера услуг, оказание услуг, торговля, туризм, логистика, агроуслуги, 
финансовие услуги, доходи населения, инвестиционние проекти, консультатсии, зарубежний опит, занятост.

K I R I S H
Mintaqada tadbirkorlikning rivojlanishi uzoq tarixga bog‘liq bo‘lib, bosqichma-bosqich shakllanib kelmoqda. 

Albatta, tadbirkorlikni rivojlantirish aholi daromadlarini oshirishda muhim omil hisoblanadi, chunki u yangi ish 
o‘rinlari yaratish, iqtisodiy faollikni kuchaytirish va aholining moliyaviy imkoniyatlarini kengaytirishga xizmat 
qiladi. Mintaqada aholi daromadlarini oshirish yo‘nalishlari masalasi iqtisodiyotning juda muhim jabhalaridan 
biri bo‘lib, u turli yo‘nalishlarda tadqiq etilgan, ya’ni mehnat iqtisodiyoti, ijtimoiy siyosat, mintaqaviy iqtisodiy 
rivojlanish, kambag‘allikni qisqartirish va davlat dasturlari ta’siri kabi masalalarni o‘z ichiga oladi.

M A V Z U G A  O I D  A D A B I Y O T L A R  S H A R H I
Mavzuga oid nazariy asoslar va umumiy yondashuvlar bilan tanishadigan bo‘lsak, A.Smit, D.Rikardo 

va J.B.Seylarning iqtisodiy klassik asarlarida mehnat unumdorligi va ishlab chiqarish rivojlanishi orqali aholi 
daromadlarini oshirish g‘oyalari bayon etilgan. Shuningdek, boshqa olimlar tomonidan ish haqi, kapital va mehnat 
munosabatlari orqali aholi daromadlarining shakllanishiga oid nazariy asoslar tavsiflangan. J.M.Keynsning 
tadqiqotlarida davlatning iqtisodiyotdagi faol ishtiroki va aholi bandligini ta’minlash orqali daromadlarni oshirish 
yo‘llari asoslab berilgan. M.Fridman va monetaristlar iqtisodiy o‘sish hamda pul-kredit siyosatining aholi 
daromadlariga ko‘rsatadigan ta’sirini o‘rgangan. Xorijiy tadqiqotchilardan S.Kuznets tomonidan daromadlar 
taqsimoti va iqtisodiy o‘sish o‘rtasidagi bog‘liqlik bo‘yicha Kuznets qonuni ishlab chiqilgan. T.Piketti tomonidan 

2014–yilda daromadlar va boylikning noadolatli taqsimoti iqtisodiy rivojlanishga qanday ta’sir ko‘rsatishi asoslab 
berilgan. Iqtisodchi olimlardan J.Stiglits iqtisodiy siyosat, tengsizlik va daromadlarning oshishi yo‘llarini ko‘rsatib 
bergan. Bugungi kunda Jahon Banki hisobotlarida mamlakatlarda bandlikni kengaytirish, kichik biznesni qo‘llab-
quvvatlash va kambag‘allikni qisqartirish orqali aholi daromadlarini oshirish yo‘llariga alohida e’tibor qaratilgan.

Mamlakatimizda aholi daromadlarini oshirish, kambag‘allikni qisqartirish va tadbirkorlikni qo‘llab-quvvatlash 
davlat siyosatida ustuvor vazifa sifatida belgilangan bo‘lib, aholi daromadlarining o‘sish dinamikasi hamda 
davlat dasturlarining o‘zaro bog‘liqligi ta’minlanmoqda. O‘zbekistonlik olimlardan A.Abdullayev, M.Tojiboyev, 
Sh.Tursunov, B.Xamdamov va boshqalar tomonidan mehnat bozori, bandlik, daromadlar taqsimoti va xizmatlar 
sohasini rivojlantirish masalalari bo‘yicha tadqiqotlar olib borilgan. Adabiyotlar tahlili shuni ko‘rsatadiki, aholi 
daromadlarini oshirish yo‘llari mehnat bozorini rivojlantirish, kichik biznes va tadbirkorlikni qo‘llab-quvvatlash, 
ijtimoiy siyosatni kuchaytirish, inflyatsiyani tartibga solish va innovatsion xizmatlar sohasini kengaytirish bilan 
uzviy bog‘liq. Xorijiy adabiyotlarda asosiy e’tibor daromadlar tengsizligi va uni qisqartirishga qaratilgan bo‘lsa, 
O‘zbekiston tadqiqotlarida esa kambag‘allikni qisqartirish, davlat dasturlari va mintaqaviy rivojlanish orqali aholi 
daromadlarini oshirishga e’tibor berilgan.

T A D Q I Q O T  M E T O D O L O G I YA S I
Tadbirkorlikni rivojlantirish orqali mintaqada aholi daromadlarini oshirish yo‘nalishlari iqtisodiy tahlil, 

taqqoslash va guruhlash usullari yordamida o‘rganilib, respublikamizda aholi daromadlarini oshirish imkoniyatlari 
aniqlanadi. Ushbu jarayonda erishilgan natijalarni xorij tajribalari bilan taqqoslash, istiqbolda tadbirkorlikni 
rivojlantirish orqali aholi daromadlarini oshirish imkoniyatlarini kengaytirishga qaratilgan yo‘llarni tanlashdan 
iboratdir.

T A H L I L  V A  N A T I J A L A R
Bozor iqtisodiyotiga o‘tish jarayonida iqtisodiy o‘sishning asosiy drayverlaridan biri tadbirkorlik faoliyatidir. 

Tadbirkorlikni rivojlantirish nafaqat yangi ish o‘rinlari yaratadi, balki aholining bandlik darajasini oshiradi, 
daromad manbalarini ko‘paytiradi va mintaqalarda ijtimoiy-iqtisodiy barqarorlikni mustahkamlaydi. Bugungi 
kunda O‘zbekistonda amalga oshirilayotgan iqtisodiy islohotlar, xususan kichik biznes va xususiy tadbirkorlikni 
qo‘llab-quvvatlash siyosati hududlarda aholi farovonligini oshirishning asosiy omillaridan biri sifatida namoyon 
bo‘lmoqda.

Tadbirkorlikni rivojlantirishning aholi daromadlariga ta’siri, avvalo, bandlikni kengaytirish orqali daromad 
oshishida namoyon bo‘ladi. Tadbirkorlik yangi ish o‘rinlari yaratishning muhim manbai bo‘lib, kichik biznesning 
har bir yangi loyihasi kamida 3–10 ta doimiy ish o‘rni yaratadi. Ayollar va yoshlar bandligining ortishi uy xo‘jaliklari 
daromadlarini sezilarli oshiradi. Natijada mehnat daromadlarining ko‘payishi, iste’mol imkoniyatlarining 
kengayishi va kambag‘allik darajasining qisqarishi yuzaga keladi. Shuningdek, mahalliy resurslardan samarali 
foydalanish yo‘lga qo‘yilishi orqali tadbirkorlik mintaqadagi mavjud resurslarni iqtisodiy aylanishga jalb qiladi, 
ya’ni qishloq xo‘jaligi xomashyosi, mineral resurslar, turistik salohiyat va hunarmandchilik an’analari kabi 
imkoniyatlar iqtisodiy qiymatga aylantiriladi. Natijada yangi mahsulotlar, yangi bozorlar, qo‘shimcha qiymat 
zanjiri shakllanadi va daromad oshadi. [1]

Bozor infratuzilmasining rivojlanishi orqali tadbirkorlikda quyidagilar shakllanadi: xizmatlar sohasi (bank, 
logistika, marketing), zamonaviy savdo markazlari, biznes markazlari, transport tarmoqlari va boshqa xizmat 
ko‘rsatish mexanizmlari. Bu esa mintaqada xizmatlar ko‘payishiga, aholi bandligining diversifikatsiyasiga va 
daromadlarning barqarorlashuviga olib keladi.

Ushbu yo‘nalishni rivojlantirishda quyidagilar asosiy yo‘llar hisoblanadi:
1.	 Kichik biznes va xususiy tadbirkorlikni qo‘llab-quvvatlash. Ushbu yo‘nalishda soliq imtiyozlari, kredit va 

subsidiyalar berish, ma’muriy to‘siqlarni qisqartirish, litsenziya va ruxsat jarayonlarini yengillashtirish, mahalliy 
tadbirkorlarni moliyaviy va huquqiy maslahatlar bilan ta’minlash amalga oshiriladi.

2.	 Tadbirkorlik infratuzilmasini rivojlantirish. Asosan innovatsion markazlar, biznes-inkubatorlar, 
texnoparklar tashkil etish, logistika va transport infratuzilmasini yaxshilash, savdo tarmoqlarini kengaytirish, 
elektron tijoratni rivojlantirish uchun raqamli platformalar yaratish ishlari bajariladi.

3.	 Bandlikni ta’minlash va ish o‘rinlari yaratish. Yoshlar, xotin-qizlar va kam ta’minlangan oilalar a’zolarini 
tadbirkorlikka jalb qilish, qishloq xo‘jaligi mahsulotlarini qayta ishlash va xizmat ko‘rsatish sohalarida kichik 
korxonalar ochish, kasb-hunar o‘rgatish orqali aholida biznes ko‘nikmalarini shakllantirish ushbu yo‘nalishda 
ko‘zda tutilgan.

4.	 Innovatsiya va raqamli iqtisodiyotdan foydalanish. Onlayn xizmatlar va startaplar uchun qulay sharoit 
yaratish, mahalliy mahsulotlarni xalqaro bozorlarga elektron platformalar orqali olib chiqish, yangi texnologiyalar 
asosida ishlab chiqarish va xizmat ko‘rsatish turlarini rivojlantirish masalalari qamrab olinadi.

5.	 Xorijiy tajribani qo‘llash. Xalqaro grantlar va investitsiyalarni jalb etish, ko‘plab davlatlarda qo‘llaniladigan 
klaster tizimini mahalliy sharoitga moslashtirish, tadbirkorlikda davlat-xususiy sheriklik modelini kengaytirish 
amalga oshiriladi.

6.	 Ijtimoiy samara. Ushbu yo‘nalishda tadbirkorlik rivojlanishi orqali aholining real daromadlari oshadi, 
turmush darajasi yaxshilanadi, kambag‘allik qisqaradi, mahalliy budjet tushumlari ortib, infratuzilma rivojiga 
yo‘naltiriladi. [2]

Yuqoridagilardan ko‘rinib turibdiki, mintaqada tadbirkorlikni rag‘batlantirish aholi bandligini oshirish, 
daromadlarni ko‘paytirish va ijtimoiy barqarorlikka erishishning eng samarali yo‘llaridan hisoblanadi. Shuningdek, 
hozirgi global iqtisodiyot sharoitida tadbirkorlikning an’anaviy shakllari, ya’ni savdo, xizmat ko‘rsatish va ishlab 
chiqarish bilan birga zamonaviy shakllari ham rivojlanmoqda. Ular texnologiya va innovatsiyaga asoslanib, 
aholi daromadlarini oshirishda muhim ahamiyat kasb etadi.

Tadbirkorlikning zamonaviy shakllariga quyidagilarni kiritishimiz mumkin:
1.	 IT-startaplar va raqamli tadbirkorlik (Start-up).
2.	 Raqamli tadbirkorlik (Digital entrepreneurship).
3.	 Frilans va giga-iqtisodiyot (Freelance & Gig economy).
4.	 Kraudfanding va kraudsorsing (Crowdfunding & Crowdsourcing).
5.	 Fintex tadbirkorlik (FinTech).
6.	 Yashil tadbirkorlik (Green entrepreneurship).
7.	 Innovatsiyaviy xizmatlar va startap-inkubatorlar.
8.	 Ijtimoiy tadbirkorlik (Social entrepreneurship).
9.	 Agrobiznes va agrostartaplar.
10.	Frilans va masofaviy xizmatlar.
Mahalliy mahsulotlar ishlab chiqarish va eksport salohiyatini oshirish orqali iqtisodiy samaradorlik va 

daromadlar yaxshilanmoqda. “Qashqadaryo viloyatida zamonaviy issiqxonalar barpo etilishi” natijasida yangi 
ish o‘rinlari paydo bo‘lib, qishloq aholisi daromadlari sezilarli oshdi. Mintaqada kichik biznesni moliyaviy 
qo‘llab-quvvatlash uchun banklar tomonidan imtiyozli kreditlar berilishi tadbirkorlarning faolligini oshirmoqda. 
Viloyatdagi yengil sanoat va oziq-ovqat ishlab chiqarish korxonalarining o‘sishi aholi bandligi va daromadlariga 
ijobiy ta’sir ko‘rsatmoqda. [3]

Bu bo‘yicha bir necha tavsiyalar berishni maqsadga muvofiq deb baholadik:
• Mintaqaviy boshqaruv organlari va xususiy sektor o‘rtasida hamkorlikni yanada mustahkamlash.
• Tadbirkorlikni rivojlantirish uchun moliyaviy resurslar, ayniqsa kichik va o‘rta biznes uchun ko‘proq ajratish.
• Tadbirkorlik sohasida innovatsion texnologiyalarni joriy etish va malaka oshirish dasturlarini kengaytirish.
Mintaqada tadbirkorlikni rivojlantirish orqali aholi daromadlarini oshirish bugungi kunda iqtisodiy barqarorlik 

va ijtimoiy farovonlikka erishishning asosiy omillaridan biri hisoblanadi. Ayniqsa, Qashqadaryo viloyati misolida 
bu jarayonning ijtimoiy-iqtisodiy mohiyatini chuqur tahlil qilish muhim ahamiyat kasb etadi. Quyidagi jadval 
orqali Qashqadaryo viloyatida tadbirkorlik va aholi daromadlari o‘sish dinamikasi ma’lumotlari bilan tanishib 
chiqamiz (1-jadval) [4]. 

1-jadval. Qashqadaryo viloyatida tadbirkorlik va aholi daromadlari o‘sish dinamikasi (2020-2024-yillar)1

Yillar
Tadbirkorlik 

subyektlari soni 
(mingta)

Yangi ish o‘rinlari 
soni (mingta)

O‘rtacha oylik daromad 
(ming so‘m)

Ishsizlik darajasi 
(%)

2020 32,5 18,2 2300 9,8
2021 35,7 20,3 2650 9,1
2022 39,1 23,7 3100 8,4
2023 42,8 26,5 3600 7,6
2024 46,5 29,0 4200 7,0

2020–yildan 2024–yilgacha bo‘lgan davr mobaynida Qashqadaryo viloyatida tadbirkorlik subyektlari 
soni barqaror o‘sib, 32,5 mingtadan 46,5 mingtagacha yetdi. Mazkur davrda yangi ish o‘rinlari soni esa 18,2 
mingtadan 29,0 mingtagacha oshdi. Ushbu ko‘rsatkichlar aholining bandligini ta’minlash, daromadlarini oshirish 
va ishsizlik darajasini kamaytirishda tadbirkorlikning muayyan ijtimoiy rolini yaqqol namoyon qilmoqda. Hududda 
o‘rtacha oylik daromadlar ham sezilarli darajada o‘sdi. 2020–yilda o‘rtacha daromad 2,3 million so‘mni tashkil 
etgan bo‘lsa, 2024–yilga kelib bu ko‘rsatkich 4,2 million so‘mgacha yetdi. Shu davrda ishsizlik darajasi 9,8 
foizdan 7,0 foizgacha kamaydi.

1	  Muallif ishlanmasi

Yuqoridagi raqamli ma’lumotlar tahlili shuni ko‘rsatadiki, mintaqada tadbirkorlik subyektlari sonining o‘sishi, 
yangi ish o‘rinlarining yaratilishi va aholi daromadlarining oshishi o‘rtasida bevosita, uzviy bog‘liqlik mavjud. 
Bunday tendensiyalar hududda ijtimoiy barqarorlikni ta’minlash, iqtisodiy faollikni rag‘batlantirish va aholi 
farovonligini oshirish imkonini bermoqda. Shunday qilib, Qashqadaryo viloyatida tadbirkorlikni rivojlantirish 
orqali aholi daromadlarini oshirish nafaqat iqtisodiy ko‘rsatkichlarni, balki ijtimoiy barqarorlik va aholi turmush 
darajasini yaxshilashga xizmat qilishi o‘z tasdig‘ini topmoqda.

O‘zbekiston va mintaqalar misolida tadbirkorlik rivoji orqali aholi daromadlarining oshishi bo‘yicha ayrim 
raqamlar va tajribalarni keltiradigan bo‘lsak, quyidagi statistik ma’lumotlar bilan tanishamiz. Kichik biznes 
va xususiy tadbirkorlik ulushi 2024–yilda YAIMning qariyb 55 foizi kichik biznes hissasiga to‘g‘ri keldi. Band 
aholining 74 foizdan ortig‘i tadbirkorlik va xizmat ko‘rsatish sohasida ishlamoqda. Yangi ish o‘rinlari yaratilishi 
bo‘yicha faqat 2023–yilning o‘zida 500 mingdan ortiq yangi ish o‘rinlari tashkil etildi, shularning asosiy qismi 
kichik biznes va xizmat ko‘rsatish sohalari hissasiga to‘g‘ri keldi. Kichik biznes va tadbirkorlik faoliyati bilan 
shug‘ullangan oilalarning o‘rtacha oylik daromadlari boshqa toifalarga nisbatan 1,5–2 baravar yuqori ekanligi 
kuzatilgan. [5]

Amaliyotdagi yo‘nalishlar bo‘yicha qishloq hududlarida oilaviy tadbirkorlik dasturlari orqali aholiga imtiyozli 
kreditlar ajratilib, chorvachilik, parrandachilik, bog‘dorchilik va servis xizmatlari rivojlanmoqda. Yoshlar va xotin-
qizlar tadbirkorligini qo‘llab-quvvatlash dasturlari orqali 100 minglab yigit-qizlar o‘z biznesini boshladi. Natijada 
“Har bir oila – tadbirkor” dasturi orqali kambag‘allikni qisqartirish va aholi daromadlarini oshirishda sezilarli 
natijalarga erishilmoqda.

Ushbu masalaga doir xorij tajribasidagi ma’lumotlar bilan tanishadigan bo‘lsak, Germaniyada kichik biznes 
eksportda ham katta ulushga ega: mamlakatda eksportchi kompaniyalarning 90 foizi kichik biznes hisoblanadi, 
bu esa aholi daromadlari va ish o‘rinlarini ko‘paytirishda asosiy omil sifatida namoyon bo‘ladi. Janubiy Koreya 
tajribasida esa startaplar va innovatsiyaviy tadbirkorlik iqtisodiy o‘sishning lokomotivi hisoblanadi.

Ko‘rinib turibdiki, tadbirkorlikni qo‘llab-quvvatlash va uning infratuzilmasini rivojlantirish mintaqada aholi 
daromadlarini oshirishning asosiy omili bo‘lib xizmat qiladi. Tadbirkorlik va aholi daromadlari ko‘rsatkichlari bilan 
tanishadigan bo‘lsak, kichik biznes ulushi YAIMda 55,0 foiz, bandlik ulushi (kichik biznesda) 74,0 foiz, yangi ish 
o‘rinlari yaratish 2023–yilda 500000 ta, daromadlarni taqqoslash, ya’ni tadbirkor–oila va boshqalar 1,7 foizni 
tashkil qilgan. [5]

X U L O S A  V A  T A K L I F L A R
Xulosa qilib aytganda, raqamli, innovatsiyaviy va ijtimoiy yo‘nalishdagi tadbirkorlik bugungi kunda eng 

zamonaviy shakllardan hisoblanadi. Ular nafaqat moliyaviy foyda keltiradi, balki jamiyatda ijtimoiy-iqtisodiy 
o‘zgarishlarga ham turtki beradi. Bu jarayon aholi uchun yangi ish o‘rinlari va yuqori daromad manbayini 
yaratayotgani muhim ahamiyat kasb etadi. Tadbirkorlik rivoji natijasida mintaqalarda aholi bandligi 20–30 
foizgacha oshishi, oilaviy tadbirkorlik daromadlari 1,5–2 baravargacha ko‘tarilishi, kambag‘allik darajasining 
sezilarli kamayishi va xizmatlar ulushining yalpi hududiy mahsulotda keskin oshishi kutiladi.

